
Numri i lëndës: 2019:248534 

Datë: 26.02.2024 

Numri i dokumentit:     05371418 

                        Ac.nr.4705/2021  

  

GJYKATA E APELIT E KOSOVËS NË PRISHTINË, Departamenti i Përgjithshëm, Divizioni 

Civil, në kolegjin e përbërë nga gjyqtarët Naim Meholli – kryetar i kolegjit, dhe gjyqtarëve 

Burim Shala e Liridon Maloku, anëtar të kolegjit, në çështjen juridike kontestimore të paditëses 

A.J, nga fshati X..... Komuna e D....., përfaqësuar me autorizim nga F.P, avokat në Prishtinë, 

kundër të paditurës Kompania e Sigurimeve “Eurosig”, me seli në Prishtinë, përfaqësuar në 

shqyrtimin kryesor nga E.A, me objekt të kontestit shpërblimin e dëmit material dhe jo material, 

duke vendosur sipas ankesave të palëve ndërgjyqëse, të parashtruara kundër aktgjykimit të 

Gjykatës Themelore në Prishtinë-Departamenti i Përgjithshëm, C.nr.509/16, të datës 16.03.2021, 

në seancën e kolegjit të mbajtur me datë 21.02.2024, mori këtë:  

  

  

 A K T G J Y K I M  

  

REFUZOHEN si të pathemelta ankesa e paditëses paditëse A.J, nga fshati X....., Komuna e 

D....... dhe ankesa e të paditurës Kompania e Sigurimeve “Eurosig”, me seli në Prishtinë, ndërsa 

aktgjykimi i Gjykatës Themelore në Prishtinë-Departamenti i Përgjithshëm, C.nr.509/16, të datës 

16.03.2021, VËRTETOHET.   

 

  

A r s y e t i m  

 

Gjykata e shkallës së parë, me aktgjykimin e ankimuar C.nr.509/16, të datës 16.03.2021, ka 

vendosur si në vijim: 

 “ I. APROVOHET PJESËRISHT si e themeltë kërkesëpadia e paditëses A.J, nga fshati X....., 

Komuna e D....., ashtu që DETYROHET e paditura Kompania e Sigurimeve “EUROSIG”, me 

seli në Prishtinë, që paditëses në emër të shpërblimit të dëmit jo material dhe material të 

shkaktuar në aksidentin e komunikacionit rrugor të datës 15.05.2015, t’ia paguaj shumat në të 

holla si në vijim: 

a. Në emër të dëmit jomaterial: 

- për dhimbje fizike shumën prej 1,500.00€ (njëmijepesëqind €),  

- për dhimbje shpirtërore për shkak të frikës shumën prej 1,200.00€ (njëmijedyqind €), 

- për shëmtim në shkallë të ultë shumën prej 1,000.00€ (njëmijë €).  

b. Në emër të dëmit material: 

- për shpenzimet e kujdesit dhe ndihmës së huaj nga personi i tretë shumen prej 150.00€ 

(njëqindepesëdhjetë €), 

- për shpenzimet e ushqimit të përforcuar shumën prej 150.00€ njëqindepesëdhjetë €). 

 

II. REFUZOHET si e pathemeltë kërkesëpadia e paditëses A.J, nga fshati X....., Komuna e D....., 

përtej shumës së gjykuar në pikën I të dispozitivit të këtij aktgjykimi, si pasojë e aksidentit të 

komunikacionit rrugor të datës 15.05.2015, për shumat e specifikuara si më poshtë: 

c. Në emër të dëmit jomaterial: 

- për dhimbje fizike shumën prej 2,000.00€ (dymijë €),  

- për dhimbje shpirtërore për shkak të frikës shumën prej 2,300.00€ (dymijetreqind €), 

- për shëmtim në shkallë të ultë shumën prej 3,000.00€ (tremijë €).  

d. Në emër të dëmit material: 

- për shpenzimet e kujdesit dhe ndihmës së huaj nga personi i tretë shumen prej 165.00€ 

(njëqindegjashtëdhjetepesë €), 

- për shpenzimet e ushqimit të përforcuar shumën prej 165.00€ (njëqindegjashtëdhjetepesë €), 

- për shpenzimet e rehabilitimit fiziko – terapeutik shumën prej 25.00€ (njëzetepesë €). 

 

III. DETYROHET e paditura Kompania e Sigurimeve “EUROSIG” me seli në Prishtinë, që 

shumat e gjykuara si në pikën I të dispozitivit të këtij aktgjykimi t’i paguaj me kamat vjetore prej 

12% (dymbëdhjetë përqind), dhe atë për nën-pikën a. duke filluar nga data e marrjes së këtij 

aktgjykimi (16.03.2021), e deri në pagesën e plotë, kurse si në nën-pikën b. duke filluar nga data 

e parashtrimit të kërkesës tek e paditura (24.06.2015) e deri në pagesën e plotë, të gjitha këto në 

afat prej 15 (pesëmbëdhjetë) ditësh, nga dita e pranimit të këtij aktgjykimi.  

 

IV. DETYROHET e paditura Kompania e Sigurimeve “EUROSIG” me seli në Prishtinë, që 

paditësit t’i paguaj shpenzimet e procedurës kontestimore në lartësi prej 714.00€ 

(shtatëqindekatërmbëdhjetë €), në afat prej 15 (pesëmbëdhjetë) ditësh, nga dita e pranimit të këtij 

aktgjykimi”. 

 

Kundër këtij aktgjykimi përfaqësuesi i autorizuar i paditëses në afatin ligjor ka paraqitur ankesë, 

duke e atakuar aktgjykimin e goditur për shkak të zbatimit të gabuar të së drejtës materiale, me 

propozim që Gjykata Apelit ta aprovoj ankesën dhe aktgjykimin e atakuar ta ndryshojë dhe të 

aprovojë kërkesëpadinë e paditësit në tërësi si dhe shpenzimet e procedurës.  

 

Kundër këtij aktgjykimi përfaqësuesi i autorizuar i të paditurës në afatin ligjor ka paraqitur 

ankesë, duke e atakuar aktgjykimin e goditur për shkak të  zbatimit të gabuar dhe jo të plotë të 

gjendjes faktike, me propozim që Gjykata Apelit ta aprovoj ankesën dhe aktgjykimin e atakuar ta 

ndryshojë ashtu që pjesën e gjykuar ta zvogëloj si në propozim të saj.  

 

Përgjigje në ankesën e të paditurës ka paraqitur paditësja përmes të autorizuarit të saj duke e 

kundërshtuar në tërësi ankesën e të paditurës me propozim që e njëjta të refuzohet si e pabazuar 

ndërsa aktgjykimi i ankimuar të vërtetohet. 

 

Gjykata e Apelit si gjykatë e shkallës së dytë, pas vlerësimit të pretendimeve ankimore lidhur me 

aktgjykimin e atakuar, në mbështetje të nenit 194 dhe 195 të Ligjit për Procedurën Kontestimore 

(LPK), ka gjetur se:  

Ankesat e palëve ndërgjyqëse janë të pathemelta.     

Nga shkresat e lëndës rezulton se paditësja, përmes të autorizuarit të saj në këtë gjykatë ka 

parashtruar padi me datën 31.12.2015 kundër të paditurës Kompania e Sigurimeve “Dardania”, 

tani Kompania e Sigurimeve “Elsig”, me seli në Prishtinë, ndërsa me datën 15.03.2021 me të 

cilën ka kërkuar që të detyrohet e paditura që paditëses në emër të shpërblimit të dëmit jo 

material dhe material si pasojë e lëndimeve të marra në aksidentin e komunikacionit rrugor të 

datës 15.05.2015, t’ia paguaj shumat dhe atë: për dhimbje fizike shumën prej 3,500.00 €, për 

frikë shumën prej 3,500.00 €, për shëmtim shumën prej 4,000.00 €, për ndihmën e huaj shumën 

prej 315.00 €, për ushqim të përforcuar shumën prej 315.00 €, për rehabilitim fiziotreapeotik dhe 

klimatik shumën prej 25.00 €, të gjitha këto me kamatë prej 12% nga dita e parashtrimit të 

kërkesës te e paditura e deri në pagesën e plotë.  

Gjykata e shkallës së parë duke vepruar sipas padisë së paditëses, parashtresës për precizim të 

kërkesëpadisë, pas shqyrtimit dhe administrimit të provave të paraqitura nga palët ndërgjyqëse si 

dhe vlerësimit të të gjitha shkresave tjera të lëndës ka nxjerrë aktgjykimin e atakuar C.nr.509/16, 

i datës 16.03.2021, me të cilin e ka aprovuar pjesërisht si të bazuar kërkesëpadinë e paditëses, 

duke vendosur më decidivisht si në dispozitiv të aktgjykimit të atakuar. 

Në arsyetim të aktgjykimit të atakuar, gjykata e shkallës së parë, ka theksuar se nga provat e 

administruara gjykata ka vërtetuar faktin se në mes të palëve ndërgjyqëse nuk ishte kontestuese 

baza e kërkesëpadisë meqë  autorizuara e palës së paditur asnjëherë nuk e ka kontestuar, madje 

palës paditëse i ka ofruar ofertë për arritjen e marrëveshjes. Kontestuese ishte lartësia e 

kërkesëpadisë të precizuar me parashtresën e datës 15.03.2021. Për të vërtetuar lartësinë e 

kërkesëpadisë, gjykata sipas propozimit të autorizuarit të paditëses, në cilësinë e provës 

materiale, ka nxjerr ekspertizën mjekësore të punuar nga Dr. S.D, ekspert i ortopedisë - 

traumatologjisë dhe Dr. M.K, eksperte e psikiatrisë, të cilët në bazë të dokumentacionit mjekësor 

dhe pas ekzaminimit të drejtpërdrejt të paditëses, kanë dhënë mendimin profesional, përmes 

ekspertizës se punuar me shkrim datë 12.02.2021, ku sipas tyre paditësja ka pësuar lëndime dhe 

atë ndrydhje e regjionit të kokës, plagë shkyese në regjionin e mbi vetullës së majtë, gjakderdhje 

nën lëkurore në regjionin përreth syrit të majtë, ndrydhje dhe përdredhje e regjionit të qafës dhe 

ndrydhje e regjionit të gjoksit. Këto lëndime kualifikohen si lëndime të lehta trupore. Me këto 

prova të administruara gjykata në emër të dhimbjeve fizike aprovoi kërkesën në shumën prej 

1,500.00€, dhe e vlerësoi si një shpërblim të drejtë dhe që i shërben qëllimit të shpërblimit, sepse 

paditësja sipas mendimit të ekspertit mjekësor ortoped – traumatolog, si pasoj e lëndimeve të 

marra, ka pësuar dhembje fizike të intensitetit posaçërisht të rëndë që kanë zgjatur 30 minuta, 

deri në dhënien e ndihmës së parë, dhembje fizike të intensitetit të rëndë 48 orë, dhembje fizike 

të intensitetit të mesëm të papërcaktuar në kohëzgjatje dhe dhimbje të intensitetit të ultë 12 muaj. 

Në emër të frikës së pësuar gjykata ka caktuar shpërblimin në shumë prej 1,200.00€, dhe e ka 

vlerësuar si shpërblim të drejtë, duke u nisur nga fakti se sipas mendimit të ekspertes mjekësore 

të psikiatrisë, paditësja ka pësuar frikë primare të manifestuar në formë të frikës nga vdekja që ka 

zgjatur disa sekonda. Frikë sekondare të intensitetit të lartë që ka zgjatur 3 ditë qe është 

shoqëruar me simptome të ankthit të gjeneralizuar, frikë, kokë dhimbje, marramendje, harresë, 

çrregullim të gjumit, zgjime të shpeshta gjatë natës me trishtim dhe me rikujtime e ri përjetime të 

ngjarjes traumatike, labilitet emocional, prag i ulët i tolerancës, çrregullim të disponimit e që 

nënkupton reagim akut në stres. Kjo pastaj ka kaluar në frikë sekondare e intensitetit mesatar që 

ka zgjatur mbi 6 muaj e që kanë vazhduar e është manifestuar me reagime emocionale të 

karakterit anksioz, frikë, çrregullim të gjumit, zgjime të herë pas hershme gjatë natës me trishtim, 

me ri kujtime dhe ri përjetime të ngjarjes traumatike. Në emër të shëmtimit të pësuar gjykata ka 

caktuar shpërblimin në shumë prej 1,000.00€, dhe e ka vlerësuar si shpërblim të drejtë, duke u 

nisur nga fakti se nga ekspertiza te paditësja është prezent shëmtimi trupor në shkallën e lehtë për 

shkak të shenjës – varrjes (cikatriksit) të dukshëm në regjionin e mbi vetullës së majtë e cila 

është me gjatësi prej 7 cm dhe gjerësi prej 5 mm, e cila paraqet problem klinikë për shkak se 

është në kontakt të drejtpërdrejtë me ambientin e jashtëm duke manifestuar dhembje kryesisht 

gjatë prekjes (pastrimit të fytyrës) dhe ndryshimeve klimatike si dhe problem psikoemocional 

sepse është e dukshme për ambientin që e rrethon dhe në raste të veçanta mund t’i nënshtrohet 

pyetjeve të cilat mund t’ia ri kujtojnë momentin e aksidentit. Ekspertizën e lartpërmendura 

gjykata e mori në tërësi të bazuara dhe ia dha besimin e plotë, këtë nga se ekspertiza përmban 

elementet e nevojshme të dhëna mbi bazën e njohurive profesionale dhe arsye te mjaftueshme te 

cilat gjykata i vlerësoi si te drejta për vërtetimin e fakteve vendimtare ne këtë çështje 

kontestimore. 

Duke u bazuar në dispozitat e cekura më lartë si dhe duke i vlerësuar të gjitha kriteret dhe masat 

për caktimin e lartësisë së shpërblimit të dëmit jo material, e posaçërisht duke marrë parasysh 

natyrën dhe shkallën e dëmtimeve trupore të shkaktuara paditëses, moshën e saj, në bazë të 

vlerësimit të ekspertizës mjekësore të përshkruar si më lartë, gjykata miratoj kërkesëpadinë e 

paditëses e në vlerat e shpërblimit të dëmit si në pikën I të dispozitivit të aktgjykimit, duke 

vlerësuar si shpërblim real, objektiv dhe me bindje se ky shpërblim është në pajtueshmëri me 

natyrën dhe pasojat e lëndimit. Në emër të ushqimit të përforcuar gjykata ka caktuar 

kompensimin në shumën prej 150.00€ si shpërblim i drejtë dhe që i shërben qëllimit të 

shpërblimit sepse paditësi sipas mendimit të ekspertëve të mjekësisë si pasojë e aksidentit ka 

pasur nevojë për ushqim të përforcuar në kohëzgjatje prej 21 ditëve. Kurse në emër të ndihmës 

dhe kujdesit të huaj gjykata ka caktuar kompensimin në shumën prej 150.00 €uro si shpërblim i 

drejtë dhe që i shërben qëllimit të shpërblimit sepse paditësi sipas mendimit të ekspertëve të 

mjekësisë si pasojë e aksidentit ka pasur nevojë për ndihmën dhe kujdesin e huaj për t’i kryer 

shumicën e aktiviteteve të përditshme jetësore në kohëzgjatje prej 21 ditësh. Shumat e 

kompensimit në emër të këtyre dy kategorive të dëmit, gjykata i ka caktuar në mungesë të 

provave materiale, pasi nuk ekzistojnë prova për vërtetimin e këtyre bazave. Lartësinë e dëmit 

material të pësuar nga paditësi për këto dy baza gjykata e ka vlerësuar duke u bazuar në 

praktikën gjyqësore andaj me çmuarje të lirë dhe konform nenit 323 të LPK-së ka ardhur në 

përfundim se shumat e gjykuara të shpërblimit të dëmit për këto kërkesa janë në përputhje me 

dëmin e pësuar sipas këtyre bazave. Ndërsa sa i përket pjesës refuzuese, respektivisht shumës 

mbi shumat e aprovuara, gjykata të njëjtat i refuzoi si të pa bazuara për faktin se shumat e 

kërkuara me kërkesëpadi përtej shumave të aprovuara, nuk janë reale dhe nuk janë në harmoni 

me praktikën gjyqësore. Për pjesën e refuzuar të kërkesëpadisë që ndërlidhet më dëmin jo 

material dhe material gjykata vendosi si në pikën II të dispozitivit të aktgjykimit pasi që vlerësoi 

se kompensim përtej shumës së gjykuar nuk do të ishte në harmoni me të mirën e shkelur dhe me 

qëllimin që kompensimi të ishte i drejtë. Gjykata ka refuzuar pjesën e kërkesëpadisë së paditësit 

me të cilën ka kërkuar që të detyrohet e paditura që në emër të rehabilitimit fizioterapeutik dhe 

psikik t’ia paguaj shumën prej 25.00 euro, ngase paditësja për këtë kërkesë gjykatës nuk i ka 

ofruar ndonjë provë që do të argumentonte dhe provonte këtë bazë të dëmit për të cilën kërkon 

kompensim. Andaj në mungesë të dëshmive për dëmin material gjykata vendosi si në diapozitiv 

të aktgjykimit për pjesën e refuzuar. 

Mbi këtë bazë të vërtetuar faktike, e cila në detaje është paraqitur me lartë, gjykata zbatoj 

dispozitat e nenit 159 par.1, 136 dhe 183 të LMD-së, dhe vendosi si në dispozitiv të aktgjykimit. 

Për kamatën gjykata ka vendosur duke u mbështetur në dispozitat e nenit 26 par. 1 dhe 2 të Ligjit 

për Sigurimin e Detyrueshëm nga Autopërgjegjësia, ndërsa për shpenzimet procedurale ka 

vendosur konform nenit 449 dhe 452 të LPK-së. 

Gjykata e Apelit nisur nga kjo gjendje e çështjes vlerëson së përfundimi dhe qëndrimi juridik i 

Gjykatës së shkallës së parë është i drejtë dhe i ligjshëm, pasi që Aktgjykimi i atakuar nuk është i 

përfshirë në shkelje thelbësore të dispozitave të procedurës kontestimore nga neni 182 paragrafi 

2, pika b), g), j), k) dhe m) e LPK-së, dhe e drejta materiale është zbatuar në mënyrë të drejtë, për 

të cilat shkaqe Gjykata e Apelit  kujdeset sipas detyrës zyrtare në kuptim të dispozitës së nenit 

194 të LPK-së, aktgjykimi i atakuar nuk është i përfshirë as në shkelje tjera të dispozitave të 

procedurës kontestimore të cilat i ka pretenduar pala ankuese me ankesë.  

Po ashtu, gjendja faktike është vërtetuar në mënyrë të drejtë dhe të plotë, duke pasur parasysh 

edhe faktin se baza juridike e kërkesëpadisë nuk ka qenë kontestuese, por kontestuese ishte 

vetëm lartësia e kërkesëpadisë me të cilën gjykata e shkallës së parë për të vërtetuar rrethanën se 

paditësja ka pësuar lëndime trupore, kontestuese ishte lartësia e kërkesëpadisë të precizuar me 

parashtresën e datës 15.03.2021. Për të vërtetuar lartësinë e kërkesëpadisë, gjykata sipas 

propozimit të autorizuarit të paditëses, në cilësinë e provës materiale, ka nxjerr ekspertizën 

mjekësore të punuar nga Dr. S.D ekspert i ortopedisë - traumatologjisë dhe Dr. M.K , eksperte e 

psikiatrisë, të cilët në bazë të dokumentacionit mjekësor dhe pas ekzaminimit të drejtpërdrejt të 

paditëses, kanë dhënë mendimin profesional, përmes ekspertizës se punuar me shkrim datë 

12.02.2021, ku sipas tyre paditësja ka pësuar lëndime dhe atë ndrydhje e regjionit të kokës, plagë 

shkyese në regjionin e mbi vetullës së majtë, gjakderdhje nën lëkurore në regjionin përreth syrit 

të majtë, ndrydhje dhe përdredhje e regjionit të qafës dhe ndrydhje e regjionit të gjoksit. Këto 

lëndime kualifikohen si lëndime të lehta trupore., të cilat janë sqaruar edhe në seancën gjyqësore 

nga ekspertët duke përshkrua në tërësi për lëndimet e marra nga paditësi duke pasur parasysh 

dhimbjet e përjetuara fizike, intensitetin, dhe kohëzgjatjen e tyre, natyrën, shkallën, dhe pasojat e 

lëndimeve, zvogëlimin e aktiviteti të përgjithshëm për jetë, intensitetin  e frikës, e duke marr për 

bazë edhe rrethanat tjera që ndikojnë në përcaktimin e lartësisë së kompensimit, sidomos moshën 

e të dëmtuarit, si dhe qëllimin të cilit i shërben kompensimi i gjykuar, duke pasur parasysh, që 

kompensimi të jetë statisfaksion, për të dëmtuarën, duke ndikuar kështu në zbutjen e pasojave 

negative që janë paraqitur si pasojë e dëmit në cenimin e vlerave personale të paditësit, 

rrjedhimisht me rastin e caktimit të lartësisë së dëmit, duke u bazuar në ekspertizat e lartcekura të 

mjekësisë, andaj edhe për Gjykatën e Apelit gjendja faktike e konstatuar më lartë është vërtetuar 

drejtë dhe në mënyrë të plotë të cilat i ka pranuara si të besueshme që dëshmohet me raporte 

mjekësore si dhe ekspertizave mjekësore të cilat ishin të punuara në mënyrë profesionale dhe të 

argumentuara plotësisht në harmoni me gjendjen faktike.    

Baza juridike e kërkesëpadisë së paditësit gjen mbështetje edhe në nenin 136 par.1 të Ligjit për  

Marrëdhëniet e Detyrimeve i cili përcakton se: “Kush i shkakton tjetrit dëm ka për detyrë ta 

kompensojë, përveç nëse vërtetohet se dëmi është shkaktuar pa fajin e tij”, ndërsa me nenin 159 

përcaktohet se: “Në rast aksidenti të shkaktuar nga mjeti motorik në lëvizje që është shkaktuar 

vetëm për faj të një zotëruesi zbatohen  rregullat për përgjegjësinë në bazë të fajit” në rastin 

konkret meqenëse është vërtetuar se i siguruari i të paditurës është përgjegjës për shkaktimin e 

dëmit, atëherë e paditura është përgjegjëse për kompensimin e dëmit që i është shkaktuar nga i 

siguruari i saj paditësit.   

 

Tutje, Gjykata e Apelit vlerëson se shumat e aprovuara për dëmin jo materiale janë në përputhje 

edhe me lëndimet e shkaktuara paditëses dhe të njëjtat paraqesin satisfaksion në raport me 

lëndimet e marra, intensitetin e dhimbjeve dhe të frikës, kohëzgjatjen e tyre si dhe kohën e 

nevojshme për shërimin, e  të cilat janë konstatuar edhe nga ekspertizat e ekspertëve , të 

përpiluar nga Dr.S.D, ortoped – traumatolog dhe Dr. M.K – psikiatër. Në çdo rast për dëmin jo 

material, gjykata duhet të ketë në konsideratë rëndësinë e shkeljes së të mirës dhe qëllimit të cilit 

i shërben ky kompensim, duke u kujdesur që kompensimi tu shkoj përshtati qëllimeve që 

synohen me kompensimin e dëmit jo material e që është satisfaksion për të dëmtuarin. Mbi këtë 

bazë Gjykata e Apelit duke e pasur parasysh natyrën e lëndimeve që kanë pësuar paditësen, llojin 

dhe kohëzgjatjen e dhimbjeve fizike, frikën dhe mënyrën se si është manifestuar frika tek 

paditësit si dhe rrethanat tjera, si moshën e paditësve dhe praktikën e mirë gjyqësore, e të cilat 

rrethana janë në pajtim të plotë me nenin 183 të LMD-së. Gjykata pasi konstatoj rrethanat e rastit 

duke pasur parasysh,  natyrën e rënd të lëndimit, dhimbjet fizike, llojin e dhimbjeve, intensitetin 

dhe kohëzgjatjen dhe frikën e përjetuar, e duke i marrë për bazë edhe rrethanat tjera që ndikojnë 

në përcaktimin e lartësisë së kompensimit, moshën e paditësit, praktikën gjyqësore (që i 

referohet lartësisë së kompensimit), vendosi si në dispozitiv të aktgjykimit të ankimuar për 

pjesën e aprovuar. 

 

Përveç kësaj Gjykata e Apelit e mbështet vendimin e gjykatës së shkallës së parë përkitazi me 

kërkesëpadinë sa i përket dëmit material për kompensimin e shpenzimeve për ushqim të 

përforcuar, si dhe ndihmës dhe kujdesit të huaj të shkaktuar në aksident, është në harmoni me 

rrethanat e tjera të krijuara si dhe edhe me vlerësimin e ekspertëve mjekësor, të cilët kanë 

konstatuar se ka qenë e nevojshme që i njëjti të përdorë ushqim të përforcuar, me qëllim të 

rehabilitimit me të shpejtë dhe me të mirë, si dhe ka qenë i nevojshëm kujdesi i personit tjetër, 

vendosi si në dispozitiv të aktgjykimit për pjesën e aprovuar. 

 

Janë vlerësuar edhe pretendimet tjera ankimore, por Gjykata e Apelit, nuk ka gjetur se 

aktgjykimi i atakuar është i përfshirë në ndonjë shkelje, prandaj të gjitha pretendimet janë 

vlerësuar si të pabazuara.  

 

Vendimi sa i përket kamatës është marrë në përputhje me dispozitën e nenit 26 par. 1 dhe 2 të 

Ligjit për Sigurimin e Detyrueshëm nga Autopërgjegjësia prej 12%, për faktin se paditësja 

përmes të autorizuarit të tij me kërkesën e datës 24.06.2015, i është drejtuar paraardhësit juridik 

të paditurës, përkatësisht KS “Dardania”, për lidhjen e marrëveshjes jashtëgjyqësore për 

kompensimin e dëmit për aksidentin e datës 15.05.2015, dhe se e paditura nuk ka prezantuar 

asnjë provë se kërkesën e tillë e ka trajtuar në afat prej 60 ditësh nga pranimi i kërkesës. Andaj, 

Gjykata e Apelit gjeti se janë plotësuar kushtet ligjore për zbatimin e kësaj kamate. Po ashtu 

kamata e vendosur në kete menyer eshte në përputhje me Mendimin Juridik të Gjykates Suprme 

të datës 02.12.2020. 

 

Vendimi mbi shpenzimet e procedurës është në përputhje me veprimet e ndërmarra në këtë 

çështje juridike kontestuese, në përputhje me tarifën për përcaktimin e lartësisë së shpenzimeve 

dhe në pajtim me dispozitat e 449 dhe 452 të LPK-së.   

Nga arsyet e paraqitura me lartë, e në pajtim me nenin 194, 195 paragrafi 1 pika d) të LPK-së, u 

vendos si në dispozitiv të këtij aktgjykimi.  

 

    GJYKATA E APELIT E KOSOVËS NË PRISHTINË  

Ac.nr.4705/2021,  me datë 21.02.2024  

                                                                                                                       

                  Kryetari i kolegjit,  

                             Naim Meholli, d.v  


